
RHAN 1 

1. Disgrifiad 
 

1.1 Cafodd Cynllun Masnachu Allyriadau'r DU (“CMA”) ei sefydlu gan Orchymyn y 
Cynllun Masnachu Allyriadau Nwyon Tŷ Gwydr 2020 (“y prif Orchymyn”) yn gynllun 
masnachu allyriadau nwyon tŷ gwydr ar gyfer y DU gyfan, er mwyn annog y sector 
ynni, diwydiant, a’r sector hedfan i leihau allyriadau mewn ffordd gosteffeithiol. Fe'i 
lluniwyd ar y cyd gan Lywodraeth y DU, Llywodraeth yr Alban, Llywodraeth Cymru, a 
Gweithrediaeth Gogledd Iwerddon. Mae'n cyfrannu at dargedau lleihau allyriadau a 
nod sero net y DU, yn ogystal â'r llwybr lleihau allyriadau sydd gennym yng 
Nghymru. Cafodd y prif Orchymyn ei ddiwygio ddiwedd 20201 er mwyn i CMA y DU 
allu gweithredu o 1 Ionawr 2021 ymlaen. 
 
1.2 Mae'r ddeddfwriaeth sy'n sail i CMA y DU yn cael ei rhoi ar waith yn raddol, 
drwy gyfres o offerynnau statudol. Mae amseriad a threfn y gyfres hon wedi eu 
cynllunio i sicrhau bod darpariaethau cyfreithiol penodol yn cael eu cyflwyno wrth 
iddynt ddod yn angenrheidiol yn weithredol. Gwnaed pum diwygiad arall ers 2020, 
gyda’r diweddaraf ym mis Gorffennaf 20232. 
 
1.3 Yn 2022, bu Awdurdod CMA y DU yn ymgynghori ar “Developing the UK 
Emissions Trading Scheme (UK ETS)”. Ochr yn ochr â chynigion i newid y cynllun 
mewn ffordd sylfaenol, roedd yr ymgynghoriad hwn hefyd yn cynnwys diwygiadau 
arfaethedig y bernid bod eu hangen er mwyn rheoleiddio gweithrediad CMA y DU yn 
y dyfodol. Am resymau gweithredol, mae angen gweithredu'r diwygiadau technegol 
hyn cyn mis Chwefror 2024. 
 
1.4 Yng nghyd-ymateb y Llywodraethau, a gyhoeddwyd ym mis Gorffennaf 2023, 
nodir safbwynt Awdurdod CMA y DU am y diwygiadau technegol yr ymgynghorwyd 
yn eu cylch. 
 
1.5 Mae’r Gorchymyn diwygio presennol hefyd yn cynnwys un diwygiad nad 
ymgynghorwyd yn benodol yn ei gylch, am ei fod yn cynnwys mân eglurhad ar fwriad 
y polisi, a bu cytundeb ar draws yr Awdurdod nad oedd angen ymgynghori yn ei 
gylch. 

 

1.6 At ei gilydd, mae'r diwygiadau presennol yn ymdrin â newidiadau technegol 
mewn ymateb i anghenion newidiol y rheini sy’n rhan o’r cynllun, a nodwyd drwy’r 
ymatebion i'r ymgynghoriad, ac mae’r newidiadau technegol hyn yn helpu i 
symleiddio polisi CMA y DU.  

 

 
1 Gorchymyn y Cynllun Masnachu Allyriadau Nwyon Tŷ Gwydr (Diwygio) 2020 (O.S. 2020/1557). 
2 Gorchymyn y Cynllun Masnachu Allyriadau Nwyon Tŷ Gwydr (Diwygio) 2023 (O.S. 2023/850). 
 



2. Materion o ddiddordeb arbennig i'r Pwyllgor Deddfwriaeth, Cyfiawnder a'r 
Cyfansoddiad 

2.1 Mae Rhan 3 o Atodlen 3 i Ddeddf Newid Hinsawdd 2008 yn datgan y ceir 
darparu ar gyfer cynllun masnachu sy'n gymwys i Gymru, Lloegr, yr Alban a Gogledd 
Iwerddon (neu unrhyw gyfuniad ohonynt sy'n cynnwys yr Alban) – megis yn yr achos 
hwn – drwy Orchymyn yn y Cyfrin Gyngor.  

2.2 Rhagnodir y weithdrefn briodol ar gyfer Gorchymyn yn y Cyfrin Gyngor gan 
adran 48 o’r Ddeddf Newid Hinsawdd a pharagraff 11 o Atodlen 3 iddi.  

2.3 Mae Gorchymyn Cynllun Masnachu Allyriadau Nwyon Tŷ Gwydr (Diwygio) 
(Rhif 2) 2023 yn cynnwys darpariaethau sy'n dod o dan adran 48(3) o'r Ddeddf 
Newid Hinsawdd. Felly, mae’r weithdrefn gadarnhaol ddrafft yn gymwys. 

2.4 Gan mai Senedd y DU fydd yn craffu ar y Gorchymyn yn y Cyfrin Gyngor, ni 
fernir ei bod yn rhesymol ymarferol i'r offeryn hwn gael ei wneud na'i osod yn 
ddwyieithog. 

2.5 Er bod CMA y DU yn gynllun ar gyfer pedair gwlad, nid yw Gogledd Iwerddon 
yn gallu pasio deddfwriaeth gadarnhaol ar hyn o bryd am fod y Cynulliad wedi methu 
ag enwebu Llefarydd ac am na ffurfiwyd Gweithrediaeth. O’r herwydd, mae 
swyddogion wedi cael cymeradwyaeth Ysgrifennydd Parhaol Gogledd Iwerddon (o 
dan y trefniadau interim) i fwrw ymlaen yn y lle cyntaf â deddfwriaeth ar gyfer 
Prydain Fawr yn unig.  

2.6 Byddai'r ddeddfwriaeth sy'n ymdrin â gosodiadau a gweithredwyr hedfan ym 
Mhrydain Fawr (Cymru, Lloegr a'r Alban), yn cael effaith o 1 Ionawr 2024 ymlaen. 
Byddai'r ddeddfwriaeth ar gyfer Gogledd Iwerddon yn cael ei gweithredu cyn gynted 
ag y bydd Cynulliad Gogledd Iwerddon yn gallu mynd ati i wneud deddfwriaeth. 

 

3. Y cefndir deddfwriaethol 

3.1 Cafodd CMA y DU ei sefydlu gan y prif Orchymyn i ddod yn weithredol o 1 
Ionawr 2021 ymlaen, gan bara am ddeng mlynedd cynllun. Mae'r cynllun yn gweithio 
drwy ei gwneud yn ofynnol i weithredwyr gosodiadau diwydiannol ynni-ddwys, 
cynhyrchwyr pŵer, a gweithredwyr awyrennau fonitro “lwfansau” sy'n cyfateb i'w 
hallyriadau nwyon tŷ gwydr ym mhob un o flynyddoedd y cynllun, adrodd arnynt a’u 
hildio. Mae rhai o’r rheini sy’n rhan o’r cynllun yn cael dyraniad lwfansau yn rhad ac 
am ddim, a chyhoeddir y manylion amdanynt mewn tablau dyraniadau. 

3.2  Gwnaed nifer o ddiwygiadau i'r prif orchymyn –  

3.2.1 Gorchymyn Cynllun Masnachu Allyriadau Nwyon Tŷ Gwydr (Diwygio) 2020 
(O.S. 2020/1557); 

3.2.2 Gorchymyn Cynllun Masnachu Allyriadau Nwyon Tŷ Gwydr (Diwygio) 2021 
(O.S. 2021/1455); 



3.2.3 Gorchymyn Cynllun Masnachu Allyriadau Nwyon Tŷ Gwydr (Diwygio) 2022 
(O.S. 2022/454);  

3.2.4 Gorchymyn Cynllun Masnachu Allyriadau Nwyon Tŷ Gwydr (Diwygio) (Rhif 2) 
2022 (O.S. 2022/1173);  

3.2.5 Gorchymyn Cynllun Masnachu Allyriadau Nwyon Tŷ Gwydr (Diwygio) (Rhif 3) 
2022 (O.S. 2022/1336) a 

3.2.6 Gorchymyn Cynllun Masnachu Allyriadau Nwyon Tŷ Gwydr (Diwygio) 2023 
(O.S. 2023/850) 

3.3  Pwrpas y diwygiadau uchod oedd rhoi effaith i newidiadau technegol er mwyn 
gwella’r ffordd y mae CMA y DU yn cael ei weithredu, o safbwynt y rheini sy’n rhan 
ohono ac o safbwynt y rheoleiddwyr. 

3.4  Yn sgil yr ymatebion i’r ymgynghoriad “Developing the UK Emissions Trading 
Scheme (UK ETS)”, nodwyd bod angen gwella rhai elfennau o’r CMA er mwyn ei 
wneud yn gyfrwng mwy effeithiol ar gyfer datgarboneiddio.    

3.5  Cafodd y prif Orchymyn a’r diwygiadau niferus eu gwneud drwy arfer y pŵer a 
roddir gan adran 44 o’r Ddeddf Newid Hinsawdd, yn ogystal â phwerau eraill a roddir 
gan y Ddeddf honno. Mae Gorchymyn y Cynllun Masnachu Allyriadau Nwyon Tŷ 
Gwydr (Diwygio) 2023 yn cael ei wneud o dan y pŵer hwn, ynghyd â phwerau eraill 
a roddir gan y Ddeddf Newid Hinsawdd, gan gynnwys adrannau 54, 90(3), ac 
Atodlen 2 a pharagraff 9 o Atodlen 3. 

3.6  Mae Gorchymyn Cynllun Masnachu Allyriadau Nwyon Tŷ Gwydr (Diwygio) 
(Rhif 2) 2023 yn cael ei wneud yn ddarostyngedig i’r weithdrefn gadarnhaol ddrafft.  

4. Pwrpas y ddeddfwriaeth a’r effaith y bwriedir iddi ei chael 

4.1  Pwrpas Gorchymyn y Cynllun Masnachu Allyriadau Nwyon Tŷ Gwydr 
(Diwygio) (Rhif 2) 2023 yw diwygio'r prif Orchymyn a'r ddeddfwriaeth gysylltiedig er 
mwyn: 

4.1.1  Symleiddio'r ffordd y mae cynhyrchwyr trydan yn cael eu dosbarthu er 
mwyn bod yn decach o ran pwy sy’n cael dyraniadau am ddim; 

4.1.2  Capio’r dyraniadau a roddir am ddim i weithredwyr awyrennau ar 100% 
o'u hallyriadau a ddilyswyd;   

4.1.3 Caniatáu i weithredwyr gweithfeydd dal carbon gael dyraniadau am 
ddim. 

 
4.2  Rhychwant diriogaethol y Gorchymyn hwn yw Cymru, Lloegr a'r Alban. Mae'r 
Gorchymyn yn cael effaith anuniongyrchol ar hedfan. Fodd bynnag, dylid nodi nad 
oes unrhyw weithredwyr hedfan yng Nghymru o dan y diffiniadau yn CMA y DU. 

4.3  Mae'r prif newidiadau yn cael eu crynhoi isod: 

Newidiadau i Orchymyn y Cynllun Masnachu Allyriadau Nwyon Tŷ Gwydr 2020  



4.4  Mae Erthyglau 5 i 9 o'r Gorchymyn diwygio yn diweddaru'r Gorchymyn CMA 
(darpariaethau sy'n ymwneud â gweinyddu Dyraniadau am Ddim) i ddarparu ar gyfer 
newidiadau sylweddol i ddyraniadau am ddim ar gyfer cynhyrchwyr trydan, 
gosodiadau a gweithredwyr hedfan fel yr effeithir arnynt gan ddarpariaethau sy'n 
dilyn hynny.  

4.5  Mae diwygiadau i erthyglau 34K a 34T yn benodol yn ei gwneud yn ofynnol i 
weithredwyr awyrennau ddychwelyd unrhyw lwfansau dros ben os yw eu dyraniadau 
am ddim ar gyfer blynyddoedd 2024 a 2025 o’r cynllun yn fwy na'u hallyriadau. 

4.6  Mae Erthygl 10 yn diwygio ystyr gweithgarwch a reoleiddir er mwyn 
adlewyrchu’r ffaith bod dal nwyon tŷ gwydr o weithgarwch a reoleiddir (p'un a yw'n 
cael ei wneud yn yr un gosodiad neu mewn gosodiad arall) yn weithgarwch a 
reoleiddir y mae angen trwydded ar ei gyfer. Gwneir newidiadau ategol sy'n deillio o 
hyn o dan Erthygl 21.  

Newidiadau i'r Rheoliad Dyraniadau am Ddim  

4.7  Mae Erthyglau 11 a 12 yn cysylltu'r newidiadau a wneir mewn mannau eraill i 
sut y dosberthir cynhyrchwyr trydan â'r diffiniad o hynny o dan Erthygl 2. 

4.8  Mae Erthygl 13 yn gwneud gweithfeydd dal carbon (ac eithrio’r rheini a 
ddefnyddir at ddibenion cludo a storio) a chynhyrchwyr trydan yn fwy cymwys i gael 
dyraniadau am ddim yn sgil y newidiadau a wneir i’w diffiniadau. 

4.9  Mae’r diwygiad a wneir gan Erthygl 14, drwy fewnosod Erthygl 2b i’r Rheoliad 
Dyraniadau am Ddim, yn caniatáu i gynhyrchwyr trydan nad ydynt yn gwerthu trydan 
i drydydd partïon wneud cais am ddyraniadau am ddim a’u cael. Mae hefyd yn 
darparu ar gyfer adhawlio dyraniadau am ddim os cânt eu gwerthu wedyn.  

4.10  Mae’r diwygiad a wneir i Erthygl 2c gan Erthygl 14 yn cwtogi’r cyfnod cyfeirio 
o dan sylw wrth ystyried allforion trydan i’w dosbarthu’n gynhyrchwyr trydan (ac 
sydd, drwy hynny, yn dod yn anghymwys i gael dyraniadau am ddim). Mae hefyd yn 
eithrio'r rheini sy'n cyflenwi 5% neu lai i bartïon allanol. Mae hyn yn helpu i sicrhau 
mwy o degwch o ran pwy sy’n cael dyraniadau am ddim. 

4.11  Mae diwygiad arall a wneir i erthygl 2c gan Erthygl 14 yn eithrio ymhellach o’r 
diffiniad o gynhyrchwyr trydan y rheini sy'n cynhyrchu trydan i'w werthu drwy gyfrwng 
gweithfa sydd wedi’i hardystio o dan y rhaglen Sicrhau Ansawdd Gwres a Phŵer 
Cyfunedig. Mae hyn yn galluogi gweithfeydd cymwys i wneud cais am ddyraniadau 
am ddim a’u cael. 

4.12  Mae Erthyglau 15 i 19 yn gwneud newidiadau ategol i rannau o’r Rheoliad 
Dyraniadau am Ddim y croesgyfeirir atynt, er mwyn sicrhau cywirdeb cyffredinol y 
ddeddfwriaeth. 

4.13  Mae Erthygl 20 yn diwygio Atodiad 4 i’r Rheoliad Dyraniadau am Ddim, er 
mwyn ymgorffori meini prawf sy’n ofynnol er mwyn profi'r newidiadau o ran 
cymhwysedd i ddosbarthiad cynhyrchwyr trydan a ddisgrifir uchod, megis allforion a 
gweithfeydd sydd wedi’u hardystio o dan y rhaglen Sicrhau Ansawdd Gwres a Phŵer 
Cyfunedig.   



4.14  Mae Erthyglau 22 a 23 yn gwneud newidiadau i ddeddfwriaeth y croesgyfeirir 
ati,  er mwyn sicrhau bod y CMA yn gweithredu'n ddilyffethair yn gyffredinol.  

5. Ymgynghori  

5.1   Cafodd ymgynghoriad ar y diwygiadau arfaethedig, sef “Developing the UK 
Emissions Trading Scheme (UK ETS)”, ei gynnal am gyfnod o 12 wythnos rhwng 25 
Mawrth a 12 Mehefin 2022. Roedd hefyd yn cynnwys cynigion eraill nad ydynt yn 
ddarostyngedig i’r Gorchymyn hwn.  

5.2  Mae manylion llawn yr ymgynghoriad a'r ymateb sy’n cwmpasu’r diwygiadau 
presennol ar gael yma: Developing the UK Emissions Trading Scheme (UK ETS) - 
GOV.UK (www.gov.uk) 

6. Asesiad Effaith Rheoleiddiol 

6.1 Er bod y Gorchymyn hwn yn cynnwys mân newidiadau i ddarpariaethau 
rheoleiddiol, nid yw'r diwygiadau’n newid y polisi (na'i effaith) mewn unrhyw ffordd 
arwyddocaol ac nid ydynt ychwaith yn newid sut y mae’n gael ei gymhwyso mewn 
sefyllfa benodol. Nid oes unrhyw gostau nac arbedion i’r sectorau cyhoeddus, 
preifat, elusennol na gwirfoddol o ganlyniad i’r diwygiadau hynny, neu mae’r costau 
a’r arbedion hynny’n rhai bach iawn. Nid oes angen Asesiad Effaith Rheoleiddiol 
felly. Mae hyn yn unol â'r polisi yng nghod ymarfer Gweinidogion Cymru ar gyfer 
cynnal asesiadau effaith rheoleiddiol ar is-ddeddfwriaeth. 

6.2 Dylid nodi hefyd nad yw'r cynigion yn newid lefel gyffredinol yr uchelgais o ran 
yr hinsawdd yn CMA y DU.  

6.3 Er nad yw'n ofynnol gan bolisi'r Llywodraeth, lluniwyd asesiad effaith 
rheoleiddiol o effaith CMA y DU ar gostau busnesau, y sector gwirfoddol a'r sector 
cyhoeddus, ac mae ar gael ochr yn ochr â’r prif Orchymyn yma: The Greenhouse 
Gas Emissions Trading Scheme Order 2020 - Impact Assessment 
(legislation.gov.uk). 

 

 

https://www.gov.uk/government/consultations/developing-the-uk-emissions-trading-scheme-uk-ets
https://www.gov.uk/government/consultations/developing-the-uk-emissions-trading-scheme-uk-ets
https://www.legislation.gov.uk/uksi/2020/1265/impacts
https://www.legislation.gov.uk/uksi/2020/1265/impacts
https://www.legislation.gov.uk/uksi/2020/1265/impacts

